
ᴐkraman Dufudepε foᴐ  
 

Tete berɛ mu no, ɔbarima bi tenaa ase a na ne din de Kwasi Badu. Na papa yi ho 

yɛ fɛ yie. Afei nso, na ne ho yɛ den. Aduane a na ɔtaa di ne kɔkɔɔ ne adua. Ɔwaree 

ɔbaa tenten, kɔkɔɔ, gramoo bi a na yɛfrɛ no Adwoa Kɔkɔɔwa. Ampa, ne din ne ne 

honam sɛ! Na Agya Kwasi ne Maadwoa yɛ akuafoɔ a wɔdua kookoo, abɛ, aburoo, 

nkateɛ, adua, ne ankaa. Na wɔyɛ borɔdefuo san dua bankye, mankani, ne bayerɛ de 

hwɛ wɔn abusuafoɔ. Wɔwoo mma nan—mmarima mmiɛnsa na ɔbaa baako. Wɔhwɛɛ 

wɔn mma mmarima no nyinaa sukuu maa wɔn mu mmienu kɔɔ Aburokyire kɔtoaa wɔn 

adesua so, nanso ɔbaa no deɛ, wɔyɛɛ wɔn adwen sɛ wɔbɛma no atena fie aboa ne 

maame na sɛ ɔnyini a, wakɔ awareɛ. Ampa ne ampa ara, abarimaa nimuonyamfoɔ bi 

bɛwaree no de no kɔɔ Aburokyire. 

Agya Kwasi yɛɛ kua kakra no, ɔyɛɛ n’adwen sɛ ɔde ahayɔ nso bɛka ho. Ɔkɔtɔɔ 

tuo hyɛɛ aseɛ kɔɔ anadwo ha. Na ɔnim tuo to yie enti da biara a ɔbɛkɔ wuram no ɔde 

nam ba fie. Ɛtɔ da a, ɔkum wansane. Ɛtɔ da bi nso a, ɔde ɔtwe anaa εkoᴐ ba fie. Sɛ ɔde 

nam ba fie a, wɔtwitwa bi tɔn ma nkurɔfoɔ de nkaeɛ no yɛ nkwan di. Na Ɔbɔmmɔfoɔ 

Kwasi Badu san sum fidie kye mmoa bi te sɛ kusie ne akranteɛ.   

Da koro bi ɔkraman bi a yɛfrɛ no Anidasoɔ kɔwiaa Ɔbɔmmɔfoɔ Kwasi Badu nam. 

Ɔde nam no tuaa n’ano dwane kɔɔ kwaeɛ bi mu sɛ ɔrekɔtena hɔ awe. Ɔkɔɔ n’anim 

kakra no, ɔkɔtoo asubɔnten bi a ne din de Sisa. Ɔgyinaa Asuo Sisa nsameeɛ so no, 

ɔhunuu ne sunsum wɔ nsuo no mu. Na ɔdwen sɛ sunsum no yɛ ɔkraman foforɔ bi a nam 

korɔ no ara bi tua n’ano. Ɛsiane sɛ na ɔyɛ odufudepɛfoɔ ne osisifoɔ nti, ɔyɛɛ n’adwene 

sɛ ɔbɛgye ɔkraman foforɔ no nam no aka ne deɛ no ho. 

Ɔbuee n’ano ara pɛ na ne nam no firi tɔɔ asuo no mu. Ɛsiane sɛ na ɔnnim 

asudware nti, wantumi antɔ asuo no mu ankɔyi ne nam no. Ɔgyinaa nsameeɛ no so 

hwɛɛ asuo no ase bɛyɛ sɛ dɔnhwere fa no, ɔde awerɛhoɔ ne abofuo san kɔɔ fie. 

 


